ФАКУЛЬТАТЫЎНЫ ЗАНЯТАК
“РОДНАЕ СЛОВА”

3-А клас

(прэзентацыя для бацькоў)
   Задачы: дапамагаць дзецям у спасціжэнні светапогляду і душы народа, яго гумару, таленавітасці і майстэрства; выхоўваць патрыятызм; пазнаёміць бацькоў з факультатыўным заняткам “Роднае слова”.  

   Падрыхтоўчая работа. Група дзеліцца на творчыя мікракалектывы. Кожнаму з іх даручаецца даследаваць выслоўі, скорагаворкі, загадкі, жарты, забаўлянкі, прымаўкі і прыказкі, загадкі і казкі.

    Гучыць песня “Родная мова” ў выкананні вучняў і настаўніцы.

Настаўніца: 

Добры дзень! У добры час

Мы вельмі рады бачыць вас! 

Паглядзіце, дзеткі, колькі завітала да нас сёння госцікаў. Прышлі яны на  наш занятак, каб пазнаёміцца з вамі, покуль яшчэ маленькімі, але такімі прыгожымі і таленавітымі беларусікамі і беларусачкамі.

А давайце-ка ўспомнім, якія запрашэнні, словы вітання і зычання на роднай мове мы ўжо з вамі ведаем. Скажам іх для нашых паважаных  гасцей. Ну, хто пачне?

Дзеці:  

· Добры дзень вам!

· Дзень добры ў хату!
· Добрага ранку!
· З панядзелкам вас (аўторкам і г. д.)!
· Наша вам шанаванне!
· Жывіце з Богам!
· Будзьце жывенькі, здаровенькі!
· Каб вам вялося!
· У добры час!
· Удачы, шчасця вам!
· Час добры на дарогу!
Настаўніца: 

Дзякуй, малайцы! Ну а зараз давайце і мы з вамі прысядзем таксама. Нам гэтак колам вельмі даспадобы  працаваць, здаецца быццам сядзіш сабе, гаворку мовіш добрую, душэўную і не заўважаеш, што насамрэч гэта  ёсць праца. Ну дык і пачнем яе з Богам! Так ці не?

Дзеці:

Так! 

Настаўніца:

Да сённяшняга занятку я прасіла вас спецыяльна падрыхтавацца. Кожны з вас меў нейкія даручэнні, заданні. Багатая беларуская мова прыказкамі, прымаўкамі. Памерлі ўжо людзі, якія сказалі мудрыя словы, а прыказкі працягваюць жыць. Мы з вамі ужо ведаем, што
Жыццё пражыць – не поле перайсці;

У адну ваду два разы не ўвайсці;

З людзьмі ўжыцца – што пуд солі з’есці;

Навуку за плячыма не носяць.

Давайце зараз паслухаем тых, хто пазнаёміць нас з новымі беларускімі прыказкамі і прымаўкамі.

Дзеці:

- Хто ўлетку халадку шукае, той узімку галадае.

- Якая матка, такое і дзіцятка.

- Добры чалавек і сабакі дражніць не будзе.

- Адзеўся, як пава, але дурная слава.

- Язык у разумнага ў галаве, у дурнога – на зубах.

- Не рабі ліхога і не бойся нікога.
Настаўніца:

Вельмі добра! Да прыказак і прымавак блізкія выслоўі. Нагадайце, калі ласка, іх нам!

Дзеці:

- Аднак жа, як свінню ні кліч,

  Яе заўсёды выдасць лыч.

- Не можаш памагчы, дык лепей памаўчы.

Настаўніца:

Вось табе як! Цудоўна! А давайце зараз правядзём невялічкі конкурс на лепшага гаваруна, удзельнікі якого будуць чытаць падрыхтаваныя скарагаворкі, хто шпарчэй. А мы з задавальненнем паназіраем за імі. Толькі вы спачптку прачытайце свае скорагаворкі павольна, каб мы зразумелі іх сэнс, а ўжо потым хутка.Ну, хто  пачне першы?

Дзеці:

- Спрытна кроп палоў Пракоп, лёг пад кропам і захроп.

- Як дурніцы не чарніцы, так чарніцы не дурніцы.

Настаўніца:

А ці любіце вы загадкі? А як вы думаеце, для чаго загадваюць загадкі? Правільна, яны вучаць думаць, развіваюць кемлівасць, фантазію. Дык давайце падумаем разам.

Чуйце, хлопчыкі, дзяўчаткі!

Прапаную вам асеннія загадкі

Для гульні цікавай, новай – 

Трэніроўкі разумовай:

Вісіць зялёны, ляціць жоўты, ляжыць чорны. (Ліст.)

Мяне ўсе просяць, мяне ўсе чакаюць,

А як толькі з'яўлюся, 

Хавацца пачынаюць. (Дождж.)

Закаціўся пад плот, 

Лёг у баразёнцы, 

Паласаты жывот 

Грэючы на сонцы. (Гарбуз.)

Сакавіты, круглаваты 

Здаравяка гэты 

Нам патрэбен на салаты 

I на вінегрэты. (Бурак.)

Стаіць кіёк, а на тым кійку клубок. (Капуста.) 

Чорных зубоў поўна пашча.

Частуе, частуе, а ты ўсё нашча. (Сланечнік.)

Сядзіць бабуся, сядзіць хатуся,

А хто забачыць, дык заплачыць. (Цыбуля.) 

З яе цудоўныя салаты, 

Прыгатаваць мы вельмі рады,

Хоць злая, горкая, але 

Хай будзе часта на стале. (Рэдзька.)

Вой! А ці помніце вы беларускую гульню “Рэдзька”, раней часта гулялі ў яе? Можа зараз пагуляем, а то трошкі заседзеліся?

Гульня "Рэдзька"

Выбіраюцца "пан" і "гаспадыня". Ўдзельнікі гульні садзяцца на кукішкі — гэта рэдзька. "Пан" і "гаспадыня" вядуць дыялог:

Пан. Стуку-груку!

Гаспадыня. Хто там?

Пан. Сам пан!

Гаспадыня. Чаго прыехаў?

Пан. Захварэла пані, захацела рэдзькі.

Гаспадыня. Рві-рві, нарывай, толькі карэньчыкі пакідай!

"Пан" становіцца на кукішкі, стараецца злавіць "рэдзьку", якая ўцякае ад яго. Каго ён зловіць, той выбывае з гульні. Гульня працягваецца, пакуль не застанецца адна "рэдзька" — яна і будзе пераможцай. 

Настаўніца:

Мы думаем, ступіўшы адзін крок, нічога дрэннага людзям не зробіш.

Але ёсць такі жыццёвы ўрок:

Атрымаеш тое, што заробіш.

Як вы лічыце, пра што зараз пойдзе наша гаворка?

Дзеці:

- Пра казкі.

Настауніца:

Так, пра беларускія казкі. Нямала мы з вамі іх ўжо прачыталі. А вось якая з іх была апошняй?

Дзеці:

- Рамонак і Баравік.

Настаўніца:

Яна вам спадабалася?

Дзеці:

- Вельмі!

Настаўніца:

Давайце яе раскажам і нават пакажам нашым дарагім гасцям. Дарослыя, па сабе ведаю, таксама вельмі любяць казкі.
Вельмі добра, што ў казках

Ёсць нам розныя падказкі – 

Як пражыць, каго лепш слухаць,

Каб нам пораху не нюхаць.

Павучыць мы вас жадаем,

Паглядзець вас запрашаем казку “Рамонак і Баравік”.

Казка «Рамонак і Баравік»

Дзеючыя асобы:

Казачніца

Баравік

Рамонак

Сарока

Матылёк

   Падзея 1-я

   Гучыць музыка. На сцэне – дэкарацыі лясной палянкі. Каля дрэва – Рамонак, а пад елачкай – Баравік.

Казачніца. Было яно ці не было, праўда ці няпраўда, паслухаем лепш, што казка кажа. Жыў у адным лесе Рамонак. Быў ён такі прыгожы, стройны, падобны да сонейка. (Рамонак любуецца сабой) А каля яго рос грыбок Баравічок. (Баравічок уздыхае) Ніхто яго не заўважаў, бо ён быў яшчэ вельмі малы. А Рамонак толькі і рабіў, што любаваўся сабой. Яму хацелася, каб усе заўважылі яго прыгажосць.

Рамонак. Я такі прыгожы, высокі, проста захапленне адно, глядзі на мяне хоць усё жыццё, ніколі не надакучыць. 

Баравік. Гэта праўда. Ты вельмі прыгожы і падобны да сонейка. Мне прыемна, што я расту каля цябе.

Рамонак (здзіўлена). А гэта хто яшчэ прапішчаў тут? Я нікога не бачу!

Баравік. Гэта я – Баравічок.

Рамонак. Дзе ты? Ну дзе ж ты?.. А-а-а! (Заўважае Баравіка. Здзіўляецца.) Ты такі малы, цябе нават не бачна з зямлі і ніякай карысці ад цябе. Ха-ха-ха! (Рамонак гучна смяецца.)

   Падзея 2-я.

   Гучыць музыка. На палянку вылятае Матылёк. Ён кружыцца ў танцы.

Казачніца. А тут на палянцы з'явіўся Матылёк. (Матылёк танцуе, а Рамонак і Баравік назіраюць за ім.) Рамонак з нецярпеннем чакаў, калі той падляціць да яго. А Матылёк кружыўся ў танцы на палянцы. Потым праляцеў міма Баравіка і спыніўся каля Рамонка.

Матылёк (з захапленнем). Які прыгожы Рамонак, быццам сонейка! Трэба паклікаць сваіх сябровак, каб і яны ўбачылі гэты цуд. (Матылёк уздымае крылы і знікае.)

Казачніца. Матылёк паляцеў, а Рамонак яшчэ гучней пачаў смяяцца з Баравіка.

Рамонак. Ха-ха-ха! Вось бачыш, які прыгожы матылёк пазайздросціў мне, а цябе ён нават не бачыў. Як мне смешна!

Рамонак смяецца, а Баравік толькі ўздыхае.

Казачніца. Баравіку было не да смеху. Яму стала вельмі сумна, ён хацеў быць вялікім і прыгожым, але не ведаў, як такім стаць. Баравічок больш нічога не сказаў Рамонку, проста моўчкі любаваўся яго прыгажосцю і ўяўляў…

Баравік. (разважае ўголас). Я таксама буду такім, як Рамонак, і Матылёк мяне ўбачыць, зацікавіцца мною… Гэта не з мяне смяюцца, гэта мной любуюцца і мне зайздросцяць.

   Падзея 3-я 
   З’яўляецца Сарока. 

Казачніца. Ляцела Сарока не блізка, не далёка, доўгім хвастом трэсла, лясныя весткі несла.

Сарока. Хавайцеся! Хутка дождж пачнецца! Дождж хутка пачнецца! Хавайцеся!

Рамонак. Вось яшчэ! Буду я хавацца. Мне зусім не страшна. Я ўжо вялікі, няхай малыя, такія як Баравік, баяцца (паказвае на Баравіка).

Сарока. Я вас папярэдзіла. Панясу далей свае весткі. (пакідае сцэну.)

   Падзе 4-я

   Гучыць трывожная музыка.

Казачніца. Тут у лесе стала цёмна, нібы ноччу. Гэта вялікая хмара закрыла ўсё неба. Падзьмуў моцны вецер, дрэвы захісталіся то ў адзін бок, то ў другі. Пачалася навальніца. І тут Рамонак пазайздросціў Баравіку.

Рамонак (хістаецца). Як мне цяжка стаяць на сваёй высокай ножцы. Баравіку добра: ён малы, яму нічога не страшна. А я не магу ўтрымацца. Гэты дождж і вецер яшчэ зламаюць мяне… Ой-ой-ой!.. (Рамонак падае.)

Казачніца. Ножка ў Рамонка зламалася, і ён упаў на зямлю. А Баравік захутаўся ў мох і так перачакаў дождж.

   Падзя 5-я

   Гучыць музыка.

Казачніца. Дождж скончыўся. Зноў прыгрэла сонейка, падзьмуў цёплы ветрык. І тут адбыўся цуд!

   Баравік павольна падымаецца.

Баравік. Што гэта? Я падымаюся і расту?! Я цяпер буду прыгожым, стройным, з тоўсценькай белай ножкай і карычневай шапачкай… (Паглядае па баках.) А дзе ж Рамонак?

   З’яўляецца Сарока.

Сарока. Дождж і вецер Рамонка зламалі! Паглядзіце, Рамонка зламалі дождж і вецер!

Казачніца. І тут Баравічок убачыў Рамонка, які ляжаў на зямлі. Пялёсткі яго былі адарваныя, а ножка зламаная.

Баравік (плача). Рамонак, сябар мой! Што з табой здарылася?..

   Баравік выцірае слёзы.

Казачніца. Але той маўчаў. Баравіку стала шкада Рамонка. Зараз ужо ён быў вялікі і прыгожы, але чамусьці яму зусім не хацелася смяяцца з Рамонка. Яму было вельмі сумна.

Настаўніца:

Вось такая цікавая казка. А каб нам з вамі сум разагнаць, давайце зробім хвілінку-весялінку. Беларусы — народ кемлівы, таленавіты, які любіць і цэніць гумар. Не верыце? Слухайце беларускія народныя пацешкі.

Дзеці:

· Мама, хто з нас старэйшы: я ці кот? – пытаецца Стасік.

· Вядома, ты!

· А чаму тады ён вусаты, а я – не?

     Хвалько кажа хвальку:

· Чуў пра Атлантычны акіян?

· Чуў.

· Я яго пераплыў!

· А ты чуў пра Мёртвае мора?

· Чуў.

· Дык гэта ж я яго забіў!

У пятніцу, калі Паўлік збіраўся ў школу, маці сказала:

- Вось атрымаеш сёння дзесятку – паедзеш заўтра з татам на рыбалку. 

  На цэлы дзень!

Прыйшоў Паўлік са школы і кажа:

· Мама, на рыбалку я заўтра паеду на паўдня.

Бабуля кажа Марынцы:

· Хутка будзе дождж.

· Чаму?

· Куры на жэрдку паселі, прыкмета – на дождж.

· Зараз я іх адтуль зганю, бо я на возера ісці збіраюся!

· Раскажы, Толя, бабулі верш, які ты ля ёлкі расказваў.

· Не, не магу, без ёлкі я забываюся.

· Паўлік, чаму ты кожны дзень спазняешся ў школу? Няўжо ў вас няма 

      будзільніка?

· Будзільнік ёсць, ды толькі ён звоніць, калі я сплю!

Настаўніца:

Ой, музыка, рэж за двох,

Не шкадуй ты маіх ног,

Мае ногі не баляць,

Яны хочуць танцаваць!

   Гучыць песня ў выкананні вучняў «Земляныя яблычкі”.

Дзеці:

- Ну а зараз хай вам, людзі,

Будзе даспадобы дзень.

Каб заўсёды былі ў згодзе

Кожны час і кожны дзень.

- Яснага, блакітнага вам неба,

Светлых зорак ўсім вам уначы,

Каб на стале ляжаў акраец хлеба,

І каб святло вы неслі  у душы.

Настаўніца:

Не ведайце стомы

На працы і дома

Нясіце гульнёвы настрой!

Каб дзеці смяялісь,

Каб усе мы ядналісь

На Радасць! На Шчасце!

Дабро! І Любоў!

                                                   Распрацавала настаўніца пачатковых класаў 

                                                                Алена Пятроўна Дакшаніна.

